
რეზონანსი

99-ხმიანი დროებითი მთავრობა (რეზონანსი)

ავტ. თამარ შუკვანი

სატიაში ნათქვამია, რომ პარლამენტმა მთავრობის განახლებულ შემადგენლობასა და სამთავრობო პროგრამას - "თავისუფლება, სწრაფი განვითარება, კეთილდღეობა" ნდობა გამოუცხადა. მთავრობა 99 ხმით (6 წინააღმდეგი) დაამტკიცეს.

ახალი მთავრობის დამტკიცებასთან დაკავშირებით "რეზონანსი" ფსიქოლოგ რამაზ საყვარელიძეს ესაუბრა, რომელმაც განაცხადა, რომ რადგან ეს მთავრობა დროებითია, ამ საკითხზე ბევრი არ უფიქრია და პრიორიტეტი პრემიერ-მინისტრობის კანდიდატის, მამუკა ბახტაძის სიტყვა იყო, რადგან მან დაიწყო საუბარი იმ თემებზე, რომლებიც დიდი ხანია, პრობლემურია საქართველოში.
„რაც შეეხება თვითონ სიტყვას, მომეწონა. ხელი მოჰკიდა იმ თემებს, რომლებიც მთელი 30 წლის განმავლობაშია პრობლემური საქართველოში. საკუთარი პროდუქციის დაცვა იმ სფეროებში, სადაც შემოტანილი საქონელი უფრო იაფია, ვიდრე აქ წარმოებული.“ - ამბობს ექსპერტი. 

სოსო ცინცაძე კი აღნიშნავს, რომ ის ნდობას შრომის, ჯანმრთელობისა და სოციალური დაცვის მინისტრობის კანდიდატ დავით სერგეენკოსა და სასჯელაღსრულებისა და პრობაციის მინისტრობის კანდიდატ კახი კახიშვილს უცხადებს, ხოლო დანარჩენების მიმართ "ფრთხილი პესიმისტური" განწყობა აქვს.

"ბახტაძეს შესაძლოა, ის ადამიანები დაუპირისპირდნენ, ვინც ბანკებს ლობირებენ" / რამაზ საყვარელიძე თვლის, რომ ვადამდელი არჩევნები უმრავლესობას უფრო აწყობს (რეზონანსი)

ავტ. ია აბულაშვილი

ინტერვიუ რამაზ საყვარელიძესთან.

საპარლამენტო უმრავლესობის ინფორმაციით, მთავრობას ნდობას მიმდინარე კვირაში გამოუცხადებენ. ფსიქოლოგი რამაზ საყვარელიძის ინფორმაციით, არის ასეთი წინადადება, რომ მთავრობის შემადგენლობა მას შემდეგ განახლდება, რაც სამინისტროების რესტრუქტურიზაციის მიზნით საკანონმდებლო ცვლილებები განხორციელდება.
იგი არ გამორიცხავს, რომ მამუკა ბახტაძის წინააღმდეგ სერიოზული ბრძოლა დაიწიყოს, რადგან მან ჯერ კიდევ ფინანსთა მინისტრობის დროს გააკეთა აქცენტი საბანკო სექტორში არსებულ პრობლემებზე, ამას კი ბევრი ვერ გაბედავდა ძლიერ ქვეყნებშიც კი.
„პრემიერ-მინისტრის თანამდებობაზე მას ექნება შესაძლებლობა, უფრო ფართოდ წარმოადგინოს თავისი ხედვები ეკონომიკის განვითარების და საბანკო სექტორში არსებულ პრობლემებთან დაკავშირებით. ამ ტიპის ხელისშეშლა იქნება იმ ადამიანებისგან, ვინც ბანკებს ლობირებენ.“ - ამბობს რესპონდენტი.
რაც შეეხება მცირე მთავრობის მოდელს, საყვარელიძის მოსაზრებით, ალბათ, პრემიერობის კანდიდატს მხედველობაში აქვს მცირე და ეფექტიანი სამინისტროების შექმნა. ის ფიქრობს, რომ ქვეყანაში იმდენი სამინისტრო უნდა იყოს, რამდენიც საქმეს სჭირდება.

საყვარელიძე საუბრობს ვადამდელი არჩევნების დანიშვნის ალბათობაზეც და განმარტავს, რომ ამ შემთხვევაში, უმრავლესობა ორ კურდღელს ერთად დაიჭერს: - რამდენიმე წელს მოიგებს და უფრო გაიხანგრძლივებს არსებობას, პარლამენტი კი იმ ადამიანებისგან გათავისუფლდება, ვინც ყოფილი პრემიერის მხარდამჭერებად მოიაზრებიან. რესპონდენტისთვის გაუგებარია, რატომ ითხოვს ვადამდელ არჩევნებს ოპოზიცია, რადგან დღეის მდგომარეობით, მათ ძალიან დაბალი რეიტინგი აქვთ და არც მომავალ არჩევნებში გამარჯვების პერსპექტივა გააჩნიათ. 
მომავალი პრემიერ-მინისტრის გამოწვევები (რეზონანსი)

რუბრიკა: მოსაზრება

ავტ. რატი აბულაძე 

ეკონომიკის დოქტორი რატი აბულაძე „რეზონანსის“ რედაქციისთვის გაგზავნილ წერილში სამთვარობო ცვლილებებს აფასებს. მისი სიტყვებით, ყოფილი პრემიერ-მინისტრის დიდი ძალისხმევის მიუხედავად, საზოგადოებას შერჩა რთული პოლიტიკური და ეკონომიკური კონტრასტი, მათ შორის: "ჩამქრალი" პოლიტიკური ეკოსისტემა, არაეფექტიანობა მიკროეკონომიკაში, ფინანსური კაპიტალის დეფიციტი, კადრების "ხელოვნური" დეფიციტი, უთანასწორობის დონე, მცირე შემოსავლები და ვალები, ემიგრაცია და შემცირებული მოსახლეობა. დღეს კი საზოგადოებას სჭირდება საქმის მკეთებელი მმართველობა, პროდუქტიული და ენერგიული ადამიანური რესურსი.

„აღნიშნულ ფონზე, ფრიად მისასალმებელია მმართველი პოლიტიკური პარტიის თავმჯდომარის მიერ მმართველი ისტებლიშმენტის ცვლილება და ახალი პრემიერ-მინისტრობის კანდიდატის წარდგენა. ხაზგასასმელია, რომ, არსებულ პოლიტიკურ გარემოში, მამუკა ბახტაძე გამორჩეულია თავისი თამამი განცხადებებით, პოლიტიკური ინიციატივებით, თანამედროვე სურვილებითა და მიდგომით.“ - ნათქვამია წერილში. 
ავტორის მოსაზრებით, პრემიერ-მინისტრობის კანდიდატს მოუწევს  პოლიტიკური ეკოსისტემის რეგენერაცია და მძლავრი სახელმწიფო მანქანის შექმნა, პროცესების დალაგება მმართველ პოლიტიკურ გუნდში,  "ჩაძირვის პოლიტიკაზე" უარის თქმა, ქვეყნის მშენებლობის პრინციპების შეცვლა და სხვ. 
წერილის ავტორი დასძენს, რომ ჩამოთვლილი ამოცანების შესასრულებლად საჭიროა სწრაფი ქმედება, რადგან თუ ახალი ხელმძღვანელობა შედეგებს ვერ აჩვენებს, მიღებული საზოგადოებრივი ნდობა ჩაქრება, ხოლო პოლიტიკური სიტყვა გაუფასურდება.

"საფინანსო ორგანიზაციების ინტერესია, ე.წ. შავ სიაში ბევრი ადამიანი იყოს" / თითქმის ყოველი მეორე ადამიანი ქვეყნის ეკონომიკისთვის გამოუსადეგარია (რეზონანსი)

ავტ. ნათია ლომიძე

სტატიაში ნათქვამია, რომ ეკონომიკის განვითარებაში მოსახლეობის დიდი ნაწილი მონაწილეობას ვერ იღებს. ყოველი მეორე-მესამე ადამიანი ამ პროცესს ჩამოშორებულია. პრემიერ-მინისტრობის კანდიდატის განმარტებით, ამის ერთ-ერთი მიზეზი უპასუხისმგებლო დაკრედიტების სისტემაა.

ანალიტიკოსი მერაბ ჯანიაშვილი ეთანხმება ბახტაძის მოსაზრებას და ამბობს, რომ თუ სიღარიბე არ შემცირდება და მოსახლეობის შემოსავალი არ გაიზარდება, ქვეყანა ერთ ადგილას გაიყინება. 
ამისთვის საჭიროა, მთავრობა მოსახლეობას "შავი სიიდან" ამოსვლაში დაეხმაროს, რაც მათ ყოფით პრობლემებს მოაგვარებს.
„ეს არის ჩაკეტილი წრე, როდესაც მსხვილი საფინანსო ორგანიზაციები დაინტერესებული არიან, რომ "შავ სიაში" ძალიან ბევრი ადამიანი იყოს. აქ უნდა ჩაერიოს სახელმწიფო და გაარღვიოს ეს წრე. ბახტაძე თუ მოაგვარებს ამ პრობლემას, მოხარული ვიქნები", - განუცხადა "რეზონანსს" ჯანიაშვილმა.

სტატისტიკოს სოსო არჩვაძის თქმით, ქვეყანაში თვითდასაქმებულებს უნდა ეძლეოდეთ საშუალება, საკუთარი მცირე წარმოება განავითარონ და ამას სახელმწიფომ სხვადასხვა კამპანიით უნდა შეუწყოს ხელი.
„დღეს სოფლის მეურნეობაში დამატებითი ღირებულება იქნება 10-ჯერ ნაკლები, ვიდრე ეკონომიკის სხვა დარგებში. შრომის წარმოება უნდა გაიზარდოს და ასევე ნებისმიერ სფეროში დასაქმებულთა ეკონომიკური მდგომარეობა გამოვასწოროთ. თუ ამას შეძლებს ახალი პრემიერი, მისი ნებისმიერი წამოწყება იქნება წარმატებული", - განუცხადა "რეზონანსს" არჩვაძემ.
"მოლოდინი, რომელიც "ოცნების" მიმართ მქონდა, არ გამართლდა" / მოუხსნის თუ არა ბიძინა ივანიშვილი გიორგი შენგელაიას სტიპენდიას (რეზონანსი)

ავტ. ია აბულაშვილი

სტატიის თანახმად, გავრცელებულ ინფორმაციას იმის თაობაზე, რომ კინორეჟისორ გიორგი შენგელაიას "ქართუ ჯგუფმა" ბიძინა ივანიშვილის კრიტიკის გამო სტიპენდია მოუხსნა, "ქართუ ჯგუფში" არ ადასტურებენ. როგორც ფონდში აცხადებენ, კინორეჟისორ გიორგი შენგელაიასთან დადებული ხელშეკრულება ერთწლიანია და მისი გადახედვა არ იგეგმება.

როგორც თავად რეჟისორი "რეზონანსთან" საუბარში აცხადებს, რამდენიმე დღის წინ მას ფონდიდან დაუკავშირდნენ და შეატყობინეს, რომ სტიპენდია მოეხსნა. გიორგი შენგელაია ამ ფაქტს მისი მხრიდან გაკეთებულ კრიტიკულ განცხადებებს უკავშირებს.
„მე ოპონირებას ვუწევდი სააკაშვილის პარტია "ნაციონალურ მოძრაობას", ამიტომ ვუჭერდი მხარს "ქართულ ოცნებას", მაგრამ მოლოდინი, რომელიც "ოცნების" მიმართ მქონდა, არ გამართლდა და "ოცნებამ" დაკარგა სახე.“ - ამბობს შენგელაია და იხსენებს ბიძინა ივანიშვილთან ერთ-ერთ შეხვედრას, სადაც „ქართული ოცნებისთვის“ პოლიტიკური კულტურის ამაღლებაზე სურდა საუბარი და მას წიგნი მიუტანა  სახელწოდებით "ამერიკული კონსერვატიზმის ისტორია". ივანიშვილმა კი წიგნი გვერდზე გადადო და შენგელაიას უთხრა, რომ მისი მეუღლე წაიკითხავდა და შინაარს მოუყვებოდა, რაც რეჟისორმა იწყინა და წიგნი უკან წამოიღო. 

რესპონდენტის თქმით, მას შემდეგ, რაც ბიძინა ივანიშვილს ერთ-ერთ საგაზეთო იტერვიუში უწიგნური უწოდა, მას „ქართუ ფონდმა“ სტიპენდიაზე უარი უთხრა. მისივე თქმით, ამ ნაბიჯით ივანიშვილმა შეურაცხყოფა არა პირადად მას, არამედ იმ ღვაწლს მიაყენა, რომელიც რეჟისორმა ქართულ კინოში შეიტანა. 

სად არის კვირიკაშვილი - "ეჭვი მეპარება, რომ მან პოლიტიკაში მოღვაწეობა გააგრძელოს" (რეზონანსი)

ავტ. თამარ შუკვანი

ყოფილი პრემიერ-მინისტრი გიორგი კვირიკაშვილის სამომავლო გეგმებზე და მის კარიერაზე "რეზონანსი" რეგიონული განვითარებისა და ინფრასტრუქტურის ყოფილ მინისტრს ზურაბ ალავიძესა და "ქართული ოცნების" დეპუტატს ალექსანდრე ერქვანიას გაესაუბრა. მათ განაცხადეს, რომ ამ საკითხთან დაკავშირებით ინფორმაცია არ აქვთ.
ექსპერტმა გია ხუხაშვილმა გამოცემასთან საუბრისას განაცხადა, რომ გიორგი კვირიკაშვილი "უცნაურად" წავიდა და ნაკლებია იმის ალბათობა, რომ საზოგადოებამ ის სახელმწიფო სამსახურში იხილოს. მისივე თქმით, გიორგი კვირიკაშვილს თავისი მოვალეობა რომ შეესრულებინა, არ შეიქმნებოდა ის პრობლემები, რომლებიც მისი წასვლის შემდეგ გაჩნდა.

პოლიტოლოგ ვახტანგ ძაბირაძეს ეჭვი ეპარება, რომ კვირიკაშვილმა პოლიტიკაში მოღვაწეობა გააგრძელოს. „თუ ის არ იქნება "ქართული ოცნების" მიერ მხარდაჭერილი ან ამ გუნდთან ერთად, სხვა მხრივ, მას არ აქვს დიდი შანსი პოლიტიკაში დაბრუნებისა", - განაცხადა რესპონდენტმა.
"პანკისში შევიდნენ კადიროვის დაჯგუფების წარმომადგენლები" / "ოცნება" მის მიერვე გაუქმებულ უსაფრთხოების საბჭოს ისევ აღადგენს, ოღონდ - სამი თვის შემდეგ  (რეზონანსი)
ავტ. ეკატერინე ბასილაია

სტატიის ავტორი წერს, რომ ექვსი თვეა, საქართველო ეროვნულ უსაფრთხოებასა და თავდაცვაზე მომუშავე სათათბირო სტრუქტურის გარეშეა დარჩენილი და კიდევ სამი თვე ასე იქნება. ახალი პრემიერ-მინისტრი პირობას დებს, რომ სექტემბრისთვის უსაფრთხოების მაკოორდინირებელი საბჭო აუცილებლად შეიქმნება.

უსაფრთხოების საკითხებში ექსპერტ ვახტანგ მაისაიას განცხადებით, ძალიან კარგია, ხელისუფლებაში თუ მიხვდნენ, რომ უსაფრთხოების საკითხზე მომუშავე სათათბირო ორგანო აუცილებელია. მისი თქმით, დღეს ხელისუფლებამ არ იცის, რა ხდება ქვეყნის ფარგლებს გარეთ, რადგან ანალიზი არ კეთდება, ამ სტრუქტურის შექმნა კი ჰაერივით სჭირდება ქვეყანას.
"დღეს ქაოსური სიტუაციაა და, აქედან გამომდინარე, ვიღებთ ისეთ საშიშ სიტუაციას, როგორიც იყო რამდენიმე დღის წინ პანკისში. ჩვენ ახლა სახეზე გვაქვს ის, რომ "ქართული ოცნება" მის მიერვე გაფუჭებულ საქმეს, მიგდებულ უსაფრთხოებას ასწორებს", - აღნიშნავს მაისაია. 
მისივე ინფორმაციით, რამდენიმე დღის წინ პანკისში შევიდნენ კადიროვის მომხრე დაჯგუფების წარმომადგენლები და იქ შეგნებულად ასიმეტრიული ტიპის შეტევა, პროვოკაცია მოაწყვეს, რომელიც შეიძლება, ძალიან ცუდად განვითარებულიყო.
„მინდა სპეცსამსახურებს ვკითხო, როგორ აღმოჩნდნენ კადიროვის გასამხედროებული დაჯგუფების წარმომადგენლები პანკისში. სად იყო ეს სამსახური?“ - სვამს კითხვას რესპონდენტი. 

სტატიის თანახმად, მამუკა ბახტაძემ პარლამენტში დროებითი მთავრობის დამტკიცებისას დააანონსა, რომ უსაფრთხოების მაკოორდინირებელი საბჭო სექტემბრისთვის შეიქმნება. გამოცემა ციტირებს მის განცხადებას აღნიშნულ ინიციატივასთან დაკავშირებით. 

ოსებს ქართული მიწის მიტაცებაზე მადა კიდევ უფრო გაეხსნათ / ცხინვალში აცხადებენ, რომ "საქართველოს მათი მდიდარი სოფლები დარჩა" და გავლებული მავთულხლართების გადმოწევას იწყებენ (რეზონანსი)

ავტ. ეკატერინე ბასილაია

სტატიის მიხედვით, ცხინვალის რეჟიმი დანარჩენ საქართველოსთან უკვე გავლებული მავთულხლართებისა და ბანერების ისევ გადმოწევას აპირებს. როგორც ცხინვალში აცხადებენ, ე.წ. საზღვრების "დემარკაცია-დელიმიტაციისას" მავთულხლართები ზოგ ადგილზე არასწორად გაავლეს, რის გამოც მიწა, მათ შორის - წიაღისეულით მდიდარი ტერიტორიები საქართველოს კონტროლირებად ტერიტორიაზე დარჩა და ახლა ამის გამოსწორებას სწრაფი რეჟიმით გეგმავენ.

"ექსპერტთა კლუბის" წევრის, კონფლიქტოლოგი ირაკლი ცქიტიშვილის განცხადებით, ოსებს  ასევე კობის ქვაბულსა და თრუსოს ხეობაზეც უჭირავთ თვალი, ამიტომ პროვოკაციებს კიდევ არის მოსალოდნელი. „ყველაფერზე თავის დახრა არ შეიძლება, რაც მეტს დავთმობთ, მეტად დაგვასხდებიან თავზე, შესაბამისად, რაღაც პასუხები უნდა გავცეთ. დიპლომატიური მიმართულებებით ძალიან მწვავედ უნდა დავაყენოთ ეს საკითხი და მარტო განცხადების გაკეთება, რომ გმობენ ამა თუ იმ ფაქტს, არ კმარა.“ - ამბობს რესპონდენტი. 

"ოსური მედიის ცნობით, "სამხრეთ ოსეთის" დე ფაქტო რესპუბლიკის პარლამენტმა გადაწყვეტილება უკვე მიიღო, რომ შექმნას კომისია ე.წ. სახელმწიფო საზღვრის დელიმიტაციისა და დემარკაციის საკითხის გამოსაძიებლად, რადგან მათ თუნდაც 1 მეტრი მიწის სხვისთვის ჩუქების უფლებაც არ აქვთ.

"ზედაპირზე ძალიან მაღალი თანამდებობის პირების თავები ამოტივტივდება" / "მოძრაობა თეთრი ხმაურის" ერთ-ერთი ხელმძღვანელის ინფორმაციით, მკვლელი ნარკოტიკი "შავი ბაზრის" მეშვეობით ქვეყანაში კვლავ შემოდის (რეზონანსი)

ავტ. ელზა პაპოშვილი

სტატიაში საუბარია ნარკოტიკულ ინტოქსიკაციის შედეგად თბილისში ერთი ახალგაზრდის გარდაცვალების ფაქტზე. 
"მოძრაობა თეთრი ხმაურის" ერთ-ერთი ხელმძღვანელი დავით სუბელიანი "რეზონანსთან" ამბობს, რომ, მიუხედავად შინაგან საქმეთა სამინისტროს მცდელობისა და ხმაურიანი დაკავებებისა, მკვლელი ნარკოტიკი ფენტანილი "შავი ბაზრის" მეშვეობით ქვეყანაში კვლავ შემოდის. რესპონდენტი ამბობს, რომ შსს-ს ინტერესი გამსაღებლების წინააღმდეგ ბრძოლა არასდროს ყოფილა და ის საჩვენებელ დაკავებებს მხოლოდ მაშინ აწყობს, როდესაც ვინმე გარდაიცვლება.

„გაყიდვების ქსელი მუშაობს, ინტერნეტით ვაჭრობენ და მის უკან ასობით ადამიანი დგას. ძალიან დიდი ეჭვი ჩნდება, რომ გაყიდვების ქსელებს პოლიციის მაღალჩინოსნები მფარველობენ. მთავარია, რომ ის მაფიოზური ქსელები გაშიფრონ, რომელთა უკანაც, არ არის გამორიცხული, მაღალჩინოსანი პოლიტიკოსები და პოლიციელები იდგნენ.“ - აცხადებს სუბელიანი. ის ასევე დასძენს, რომ შსს მოლოდ რამდენიმე უმნიშვნელო გამსაღებლებს აკავებს და მას მსგავს ორგანიზებულ ჯგუფებთან ბრძოლის არც გამოცდილება და არც რესურსი არ გააჩნია.

მაღაზიებში ზოგიერთი სახეობის პური გაძვირდა / "დისტრიბუცია და სავაჭრო ობიექტები ძალიან ცუდად იქცევიან და ფასს თვითნებურად უმატებენ" (რეზონანსი)

ავტ. ნათია ლომიძე

გამოცემის ინფორმაციით, თბილისის მაღაზიებში ზოგიერთი დასახელების პური გაძვირდა. რასაც უარყოფენ მცხობელი კომპანიები. მეპურეთა ასოციაციაში აცხადებენ, რომ მაღაზიების მეპეტრონეები და დისტრიბუტორები არაკეთილსინდისიერად იქცევიან, რაც, საბოლოო ჯამში, კომპანიასაც აზარალებს და მოსახლეობის ბიუჯეტზეც უარყოფითად მოქმედებს.
პურის გაძვირებას უარყოფენ თავად კომპანიაში. "რეზონანსს" "იფქლში" განუცხადეს, რომ მაღაზიები თვითნებურად აძვირებენ პროდუქტს, რაც ნეგატიურად მოქმედებს მთლიანად ბაზარზე. როგორც კომპანიის წარმომადგენელი ამბობს, ფქვილიც კი არ გაძვირებულა ბოლო პერიოდში, რაც გამორიცხავს მათი მხრიდან პურპროდუქტზე ფასის მატებას.

მეპურეთა ასოციაციის თავმჯდომარე მალხაზ დოლიძეც ამბობს, რომ მსგავსი შემთხვევა პირველი არ არის, როცა დამატებითი შემოსავლის მიღების მიზნით სავაჭრო ობიექტები თვითნებურად მოქმედებენ, ეს კი ბაზარზე ნეგატიურ ტენდენციას ამკვიდრებს. 

ახალი თაობა

ლევან ჩაჩუა: „ბახტაძე უფრო მორჩილი პრემიერი იქნება“ / „არსებობს ხალხის წინააღმდეგ რეპრესიების მოწყობის საფრთხე“ (ახალი თაობა)

ავტ. მარიამ მჭედლიშვილი

მოძრაობა „ქართული იდეის“ ლიდერი ლევან ჩაჩუა მთავრობის ახალ შემადგენლობაზე მსჯელობს. ის ფიქრობს, რომ დროებით მთავრობაში დიმიტრი ქუმსიშვილი და მიხეილ ჯანელიძე იმიტომ ვერ მოხვდნენ, რომ ისინი უფრო მეტად არიან დაკავშირებული გიორგი კვირიკაშვილთან, ახალი პრემიერი კი თავის გუნდს მოიყვანს. ჩაჩუა ფიქრობს, რომ ბახტაძე ქართულ პოლიტიკაში არაფერს წარმოადგენს და ის დამოუკიდებლად ნაბიჯებს ვერ გადადგამს, შესაბამისად, კვირიკაშვილთან შედარებით, ბევრად უფრო მორჩილი პრემიერი იქნება. 
რესპონდენტი საგულისხმოს უწოდებს მთავრობის წარდგენის დროს პარლამენტში გაჟღერებულ ფრაზას, პოლიციელებისთვის ხელფასის გაზრდასთან დაკავშირებით. მისი განმარტებით, საზოგადოებაში დიდი საპროტესტო მუხტია და ხელისუფლებას სურს, ის პოლიციის ძალით ჩაახშოს და ხალხის წინააღმდეგ რეპრესიები მოაწყოს, ამის შესასრულებლად კი მადლიერი პოლიციელები ჭირდება.  
წულუკიანს კახიშვილი შეცვლის (ახალი თაობა)

ავტ. ნათია ხურცილავა

ინტერვიუ ლია მუხაშავრიასთან.

უფლებადამცველი ლია მუხაშავრია გამოცემასთან საუბრისას იუსტიციის მინისტრის 6  წლიან მუშაობას აფასებს. მისი განმარტებით, ახალ მთავრობაში იუსტიციის მინისტრის შეცვლა გარდაუვალია და სასურველია, წულუკიანის ადგილი კახი კახიშვილმა დაიკავოს, რადგან მან დაამტკიცა, რომ თავისი უწყების გონიერი ხელმძღვანელია. 
რესპონდენტის განმარტებით, წულუკიანს რომ მართლმსაჯულების სისტემაში რეფორმები გაეტარებინა და პრობლემებისთვის ჯიუტად არ აევლო გვერდი, დღეს ის საუკეთესო მინისტრი იქნებოდა. 

 „არ შემიძლია, ყველაზე მყვირალა ფაქტზე არ შევჩერდე, როდესაც იუსტიციის მინისტრმა პირადად როგორი მაგალითი მისცა სასამართლოს გადაწყვეტილების უპატივცემლობის, როდესაც ორი თანამშრომლის სასამართლოს გადაწყვეტილება მათი სამუშაოზე აღდგენისა არ შეასრულა. ეს სრულიად გაუგონარი რამ არის, იუსტიციის მინისტრი, ვინც სასამართლოს ინტერესებს იცავს, სასამართლოს და მის გადაწყვეტილებას უბრალოდ არაფრად აგდებს“. 
მუხაშავრია დასძენს, რომ თუ „ქართულ ოცნებას“ არ შეუძლია, შეელიოს წულუკიანს, მას მოუწევს ხელისუფლებასთან შელევა. 
უფლებადამცველის შეფასებით, ქვეყანაში არსებული კრიზისის ყველაზე მძაფრი გამოვლინება დროებითი მთავრობაა, რომელიც პარლამენტარიზმის აბუჩად აგდება და დეპუტატებისთვის კონსტიტუციის თავზე გადახევაა. რესპონდენტის თქმით, პროცედურა, რომელსაც ორი დღეა, პარლამენტი გადის, აბსოლუტურად ანტიკონსტიტუციურია, რადგან ქვეყნის მთავარი დოკუმენტი არ ცნობს დროებით მთავრობებს. 
ვინ აპირებს „ქართული ოცნებიდან“ გაქცევას / „ივანიშვილი ცდილობს, ყველა ცოდვა კვირიკაშვილს აჰკიდოს“ (ახალი თაობა)

ავტ. შორენა მარსაგიშვილი

ინტერვიუ ბეჟან ნათელაშვილთან.

„ლეიბორისტული პარტიის“ წევრი ბეჟან ნათელაშვილი მიიჩნევს, რომ ქვეყანა კრიზისის უკიდურეს წერტილამდეა მისული, ამიტომ, საზოგადოება, პოლიტიკური პარტიები და არასამთავრობო ორგანიზაციები უნდა გაერთიანდნენ, რათა შემოდგომაზე საპრეზიდენტო არჩევნებთან ერთად ვადამდელი საპარლამენტო არჩევნებიც მოითხოვონ და ბიძინა ივანიშვილის მთავრობა ჩამოაშორონ მართვის სადავეებს. 
რესპონდენტის თქმით, ივანიშვილი ცდილობს, აქამდე დაშვებული ყველა შეცდომა ყოფილ პრემიერ-მინისტრს, გიორგი კვირიკაშვილს გადააბრალოს და თვითონ განწმენდილმა განაგრძოს პოლიტიკური მოღვაწეობა. მისივე მოსაზრებით, ხალხი სამთავრობო ცვლილებებსაც არასერიოზულად აღიქვამს, რადგან კარგად იციან, რომ მთავარ გადაწყვეტილებებს არა მინისტრთა კაბინეტში, არამედ ბიძინა ივანიშვილის კაბინეტში იღებენ. 
ნათელაშვილის პროგნოზით, ივანიშვილი ხალხის დასაწყნარებლად იუსტიციის მინისტრს თანამდებობიდან გაათავისუფლებს, რადგან წულუკიანმა უკვე ყველა ზღვარს გადააბიჯა და მთელი ქვეყანა მის წინააღმდეგ განაწყო. 

ოპოზიციონერი პოლიტიკოსი დარწმუნებულია, რომ ხელისუფლების მმართველობა შემოდგომამდე გასტანს და საპრეზიდენტო არჩევნებთან ერთად დასრულდება. მისი თქმით, ბიძინა ივანიშვილმა ქართველი ხალხის თვალში ავტორიტეტი დაკარგა, მას ასევე აუმხედრდნენ საკუთარ სოფელშიც, სადაც მცირერიცხოვანი აქცია გამართეს მის წინააღმდეგ, ეს კი იმას ნიშნავს, რომ მმართველი პარტიის თავმჯდომარე პოლიტიკური ველიდან უნდა გაქრეს. 

პეტრე მამრაძე: „კვირიკაშვილის გადადგომა შეცდომაა“ (ახალი თაობა)

ავტ. გულიკო ბალაძე

ინტერვიუ პეტრე მამრაძესთან. 

ყოფილი პარლამენტარი პეტრე მამრაძე მიიჩნევს, რომ გიორგი კვირიკაშვილის პრემიერ-მინისტრის თანამდებობიდან გადადგომა შეცდომაა და პოლიტიკურად და ეკონომიკურად საქართველოს სახელმწიფოებრიობას აზიანებს. მისივე განმარტებით, მაშინ, როცა მსოფლიო ბანკი და სავალუტო ფონდი მაღალ შეფასებას აძლევენ საქართველოს ეკონომიკურ პოლიტიკას და თვლიან, რომ კვირიკაშვილის მიდგომები სწორია, მისი გადაყენება დიდ შეცდომად ითვლება. 
მამრაძე ახალი მთავრობისგან სასიკეთოს არაფერს ელის და ამბობს, რომ პატრონაჟული მმართველობა გრძელდება. 
რესპონდენტის განცხადებით, ბიძინა ივანიშვილი ხელისუფლებაში მყოფი პოლიტიკოსებისთვის ძალიან დადებითი ფაქტორია, რადგან ისინი ანგარიშვალდებულად თვლიან თავს ბიზნესმენის წინაშე და მისი რეაქციების ეშინიათ. 
რაც შეეხება დროებით მთავრობას, მამრაძე იმედს გამოთქვამს, რომ ის ქმედითი იქნება და აქვე დასძენს, რომ მის ჩამოყალიბებას კარგი მოფიქრება და გააზრება ჭირდება. 

